
Viðvíkjandi ymiskum spurningum um Húsalánsgrunnin
Á fundi í fíggjarnevndini mikudagin tann 26. mars 2003, heitti fíggjarnevndarformaðurin á landsstýrismannin í familju- & heilsumálum um at veita fíggjarnevndini eina lýsing av ymiskum viðurskiftum í sambandi við Húsalánsgrunnin og Íbúðagrunnin. 

Stuttur samandráttur av málinum um lógarheimildirnar hjá Húsalánsgrunninum at keypa fastogn
Húsalánsgrunnurin og Íbúðagrunnurin eru tveir sjálvstøðugir juridiskir persónar, sum hava sama stýri og eru reguleraðir í somu lóg (løgtingslóg nr. 118 frá 18. juni 1997 um Húsalánsgrunn o.a.).

Íbúðagrunnurin hevur heimild at standa fyri alternativari búðstaðarbygging undir ávísum treytum, men grunninum tørvaði pening. Fyri at fáa gongd á alternativa bústaðarbygging, valdi Stýrið fyri Húsalánsgrunnin at lata Húsalánsgrunnin standa fyri ávísum bústaðarpolitiskum ætlanum. Húsalánsgrunnurin hevði kapitalin, men ikki lógarheimildirnar. Tá Helena Dam á Neystabø, landsstýrismaður, steðgaði hesum virkseminum og bað stýrið um at fáa øll viðurskifti í rættlag, valdi stýrið at tilskeyta Íbúðagrunninum fastognir, sum Húsalánsgrunnurin hevði keypt til endamálið. Harvið skapti stýrið ein nýggjan og størri trupulleika enn tær tørvandi lógarheimildirnar, tí Íbúðagrunnurin hevði ikki pening at rinda fyri keypið av ognunum. Harvið røkti stýrið ikki skyldur sínar mótvegis grunnunum á nøktandi hátt.

Tann 13. desember 2002 gav Bill Justinussen, landsstýrismaður, stýrinum fyri Húsalánsgrunninum eina átalu fyri at Húsalánsgrunnurin hevði keypt fastognir uttan neyðuga lógarheimild og eina hvassa átalu fyri, at ognirnar vórðu seldar Íbúðagrunninum, hóast stýrið fullvæl visti, at Íbúðagrunnurin ikki hevði tøkan pening at gjalda Húsalánsgrunninum fyri ognirnar.

Málið um keyp av skrivstovubygningi

Tann 3. januar 2001 kunnaði Húsalánsgrunnurin Helenu Dam á Neystabø, landsstýrismann, um, at grunnurin ætlaði at keypa skrivstovubygningin har grunnurin húsaðist. Í svarinum varð onki sagt um, hvønn keypshátt grunnurin ætlaði at nýta. Svarað varð tann 12. januar 2001, at “…landsstýrismaðurin við verðandi lóggávu ikki hevur nakra heimild at leggja seg út í slíkar avgerðir hjá grunninum.” Av tí, at landsstýrismaðurin ikki var kunnaður um ætlaða keypsháttin, vórðu sjálvandi ongar viðmerkingar til keypið.

Tann 13. juni 2002 boðaði løgmaður frá, at m.a. roknskapurin fyri Húsalánsgrunnin skuldi avgreiðast sambært § 45, stk. 4 í stýrisskipanarlógini og ásetingunum í Ll. nr. 25 frá 21 apríl 1999 um grannskoðan av landsroknskapinum v.m. Í skrivi til landsstýrismaðurin í familju- & heilsumálum dagfest. 2. september 2002, útgreinaði løgmaður m.a. mannagongdirnar í sambandi við almennar roknskapir, sum verða grannskoðaðir av privatum grannskoðarum. 

Í tráð við áheitan løgmans heitti landsstýrismaðurin í Familju- & heilsumálum tann 26. september 2002 á grannskoðara Húsalánsgrunnsins um at tryggja, at mannagongdirnar í § 12 í Ll. nr. 25 frá 21 apríl 1999 um grannskoðan av landsroknskapinum v.m. verða hildnar. Grannskoðarin svaraði tann 1. oktober 2002, at Stýrið fyri Húsalánsgrunninum hevði boðað honum frá, at grunnurin ikki kom undir hesa skipanina, og at hann tí ikki kundi fylgja áheitanini, fyrr enn stýrið hevði givið onnur boð. Í skrivi til Trivnaðarmálaráðið dagfest tann 5. november 2002 helt stýrið fast við, at Húsalánsgrunnurin, Íbúðagrunnurin og Bjálvingarstuðulsláns-grunnurin ikki koma undir hesa skipanina. 

Stýrið fyri Húsalánsgrunnin kunnaði fyrstu ferð um keypsháttin í sambandi við ársroknskapin fyri 2001, sum varð sendur Trivnaðarmálaráðnum tann 28. juni 2002. Av orsøkinum sum nevndar eru omanfyri, hevur grannskoðari grunnsins ikki samskift við Familju- & heilsumálaráðið um úrslitið av grannskoðanini. Tí hevur ikki verið møguligt hjá Familju- & heilsumálaráðnum at málsviðgjørt ársroknskapin, herundir umrødda keypshátt.

Tann 22 februar 2003 varð Stýrið fyri Húsalánsgrunnin valt av nýggjum. Landsstýrismaðurin vónar tí, at umrøddu mannagongdir í sambandi við grannskoðanina av roknskapinum hjá grunnunum, framyvir verða fylgdar av nýggja stýrinum. Samstundis er landsstýrismaðurin av tí fatan, at grundarlag er ikki fyri at ábyrgda fráfarnu stýrislimirnar persónliga, í sambandi við umrødda keypið av skrivstovubygninginum.

Ein nýggj byrjan

Landsstýrismaðurin í Familju- & heilsumálum er av tí fatan, at umráðandi er at fáa eina politiska semju um, at trupulleikarnar í samband við Húsalánsgrunnin verða avgreiddir, so at arbeiðast kann víðari við einum skynsamum bústaðarpolitikki. Framdar hava verið tvær kanningar av virkseminum hjá Húsalánsgrunninum; onnur av umsitingini í Familju- & heilsumálaráðnum og hin av landsstýrismálanevndini. Harumframt hava løgtingsgrannskoðararnar nú eisini kanna ymisk viðurskifti, í sambandi við ársroknskapirnar hjá Húsalánsgrunninum, Íbúðagrunninum og Bjálvingarstuðulslánsgrunninum, umframt at fíggjarnevndin nú eisini hevur viðgjørt ársroknskapirnar.

Nýtt stýri er valt fyri grunnarnar og landsstýrismaðurin vónar at seta skjøtil á samstarvið um ein aktivan búðstaðarpolitikk, bæði politiskt og saman við nýggja stýrinum. Fyrsta stigið til hetta er aðalorðaskiftið um alternativa bústaðarbygging, ið ætlanin er at hava í næstum. 

